
JINOYATCHILIKKA QARSHI KURASHISH 
TIZIMI VA UNING AYRIM MODELLARI

Tairova Gulmira Murodjonovna,
O‘zbekiston Respublikasi Huquqni 

muhofaza qilish akademiyasi 
Prokurorlik faoliyati va prokuror nazorati

Annotatsiya. Ushbu maqolada jinoyatchilikka qarshi kurashish tizimi nazariy-doktrinal 
tizim, qonunchilik tizimi va amaliy faoliyat tizimining o‘zaro bog‘liq birligi sifatida tadqiq 
etilgan. Shuningdek, jinoyatchilikka qarshi kurashish modeli tushunchasining mazmuni 
ochib berilgan hamda xorijiy olimlar tomonidan ilgari surilgan yondashuvlar asosida turli 
modellar qiyosiy tahlil qilingan. Xususan, islom, anglo-amerika, kontinental, sovet va postsovet 
modellarining o‘ziga xos xususiyatlari, afzallik va kamchiliklari ko‘rib chiqilgan. Tadqiqot 
natijasida jinoyatchilikka qarshi kurashish tizimlarini huquqiy an’analar, davlat boshqaruvi 
xususiyatlari va jamiyatning ijtimoiy rivojlanish darajasidan kelib chiqib baholash zarurligi 
asoslantirilgan.

Kalit so‘zlar: jinoyatchilikka qarshi kurashish, kriminologik tizim, jinoyatchilikka qarshi 
kurashish modeli, anglo-amerika modeli, kontinental model, postsovet modeli 

СИСТЕМА ПРОТИВОДЕЙСТВИЯ ПРЕСТУПНОСТИ И НЕКОТОРЫЕ ЕЁ МОДЕЛИ

Таирова Гулмира Муроджоновна,
доктор философии по юридическим наукам,

старший преподаватель кафедры 
прокурорской деятельности и прокурорского надзора

Правоохранительной академии Республики Узбекистан

Аннотация. В статье система противодействия преступности исследуется 
как взаимосвязанное единство теоретико-доктринальной системы, системы 
законодательства и системы практической деятельности. Раскрывается содержание 
понятия модели системы противодействия преступности, а также на основе подходов, 
предложенных зарубежными учёными, проводится сравнительный анализ различных 
моделей. В частности, рассматриваются особенности, преимущества и недостатки 

исламской, англо-американской, континентальной, советской и постсоветской 
моделей. По результатам исследования обоснована необходимость оценки систем 
противодействия преступности с учётом правовых традиций, особенностей 
государственного управления и уровня социального развития общества.

Ключевые слова: противодействие преступности, криминологическая система, 
модель системы противодействия преступности, англо-американская модель, 
континентальная модель, постсоветская модель

CRIME CONTROL SYSTEM AND ITS CERTAIN MODELS

Tairova Gulmira Murodjonovna,
Senior Lecturer of the Department of Prosecutorial Activity 

and Prosecutorial Supervision, 
Law Enforcement Academy of the Republic of Uzbekistan, 

Doctor of Philosophy (PhD) in Law

Abstract. This article examines the crime prevention system as an interconnected unit 
of a theoretical-doctrinal system, a legislative system, and a system of practical activities. 
Additionally, the content of the concept of a crime control system model is disclosed, and a 
comparative analysis of various models is conducted based on the approaches proposed by 
foreign scholars. In particular, the features, advantages, and disadvantages of the Islamic, 
Anglo-American, continental, Soviet, and post-Soviet models are examined. As a result of 
the study, the necessity of evaluating crime control systems based on legal traditions, the 
characteristics of public administration, and the level of social development of society was 
substantiated.

Keywords: crime prevention, criminological system, crime prevention model, anglo-
american model, continental model, post-soviet model

Kirish
Jinoyatchilik har qanday jamiyat va davlatning barqaror rivojlanishiga tahdid soluvchi 

murakkab ijtimoiy-huquqiy hodisa. Shu sababli davlatlar tarixiy taraqqiyoti davomida 
jinoyatchilikka qarshi kurashishning turli shakl va usullarini ishlab chiqqan hamda ularni 
muayyan tizim doirasida tashkil etishga intilgan. Zamonaviy kriminologiyada jinoyatchilikka 
qarshi kurashish barcha  huquqni muhofaza qiluvchi organlar va amaliy institutlarning ham 
faoliyat doirasiga kiradi.

So‘nggi yillarda jinoyatchilikning transmilliylashuvi, kiberjinoyatchilikning kengayishi, 
uyushgan jinoyatchilikning yangi shakllari paydo bo‘lishi davlatlarning jinoyatchilikka qarshi 
kurashish tizimlarini qayta ko‘rib chiqish va takomillashtirish zaruratini yuzaga keltirmoqda. 
Bu esa jinoyatchilikka qarshi kurashishning turli milliy va mintaqaviy modellarini 
qiyosiy o‘rganish, ularning afzallik va kamchiliklarini tahlil qilish hamda milliy tizimlarni 
rivojlantirish uchun ilmiy asoslangan xulosalar chiqarishni taqozo etadi.

Shu munosabat bilan mazkur maqolada jinoyatchilikka qarshi kurashish tizimi 
tushunchasi, uning tarkibiy elementlari hamda dunyo davlatlarida shakllangan ayrim 
modellarning nazariy va amaliy jihatlari tahlil qilinib, ularning o‘zaro farqli va umumiy 
xususiyatlari ochib berildi.

Asosiy qism
Kriminolog olima O.N. Vedernikova (2003) kriminologik tizim va kriminologik ta’limotlar 

tizimini o‘zaro farqlagan holda kriminologik tizim, ya’ni bizning talqinimizda jinoyatchilikka 
qarshi kurashish tizimining elementlari sifatida quyidagilarni ko‘rsatib o‘tadi: a) jinoyatchilik 
va uning sabablari (determinantlari)ga oid ilmiy qarashlar, g‘oyalar, yondashuv (konsepsiya)
larni o‘z ichiga olgan nazariy-doktrinal tizim; b) jinoyatchilikka qarshi kurashishning maqsadi, 
vazifalari, ustuvor yo‘nalishlari, jinoyatlarni oldini olishning shakl va usullarini o‘zida aks 
ettirgan huquqiy tartibga solish, ya’ni qonunchilik tizimi; v) vakolatli davlat organlari tomonidan 
jamoat tashkilotlari, shuningdek, fuqarolarni jalb etgan holda jinoyatchilikka qarshi kurashishni 
tashkil etish, amalga oshirish va muvo�iqlashtirishga doir faoliyat, ya’ni amaliy tizim.

Quyidagi rasm jinoyatchilikka qarshi kurashish tizimining tarkibiy komponentlarini (tizim 
elementi bir qancha ichki elementlardan tashkil topgan alohida tizimni hosil qilgan taqdirda, 
u komponent deb nomlanadi) yanada aniqroq tasavvur qilish imkonini beradi (rasm).

Jinoyatchilikka qarshi kurashish tizimi

Nazariy-
doktrinal  

komponent

Qonunchilik 
komponenti

Amaliy faoliyat 
komponenti

Rasm. Jinoyatchilikka qarshi kurashish tizimining tarkibiy komponentlari

Bizningcha, bayon etilganlarga asoslanib, jinoyatchilikka qarshi kurashishga doir 
kriminologik tizim tushunchasini quyidagicha talqin qilish to‘g‘ri bo‘ladi. Jinoyatchilikka 
qarshi kurashish (kriminologik) tizimi – bu jinoyatchilikka qarshi kurashishga oid ilmiy 
tizimlashgan nazariy bilimlar (jinoyatchilikka qarshi kurashish doktrinasi) asosida 
jinoyatchilikka qarshi kurashish faoliyatini tashkil etish va amalga oshirishga doir 
qonunchilikni ishlab chiqish hamda mazkur qonunchilikka muvo�iq jinoyatchilikka 
qarshi kurashish faoliyatini samarali tashkil etish, amalga oshirish va muvo�iqlashtirib 
borishdan iborat bo‘lgan o‘zaro aloqadorlikda kechadigan jarayonlar yig‘indisi. Yuqorida 
bildirilganidek, jinoyatchilikka qarshi kurashish tizimi – nazariy-doktrinal tizim; qonunchilik 
tizimi; amaliy faoliyat tizimi kabi uchta yirik komponentdan tarkib topadi. Holbuki, tizimlar 
nazariyasiga ko‘ra, tizim – bu alohida elementlarni aniq maqsadga yo‘nalgan tartibli 
birlashuvi oqibatida hosil bo‘lgan bir butunlik bo‘lib, tizim modeli deganda – tizimning matn, 
gra�ika yoki natura shaklidagi bayoni tushuniladi (Tairova, 2021, p. 16). 

Ayni vaqtda jinoyatchilikka qarshi kurashish tizimining modeli tushunchasiga quyidagi 
ta’rifni berish taklif etilmoqda: jinoyatchilikka qarshi kurashishga doir milliy tizim (muayyan 
davlatga tegishli bo‘lgan tizim nazarda tutilmoqda) modeli – bu muayyan davrda ma’lum bir 
davlatda shakllangan yoki shakllantirilishi lozim bo‘lgan jinoyatchilikka qarshi kurashish 
tizimining bayoni bo‘lib, unda ushbu tizimga xos asosiy komponentlar hamda ular o‘rtasidagi 
aloqadorlik aks etadi. Tizimlarni shakllantirish va takomillashtirish jarayonida tizimning 
o‘zidan emas, balki uning modelidan foydalanish qo‘l keladi.

I. Kozachenko (2018) jinoyatchilik – bu insoniyat hali da’vosini topmagan ijtimoiy kasallik 
ekanligini bildirib, uning zamirida jamiyatdagi ijtimoiy-iqtisodiy muammolar yotishini, shu 
sabab har qanday davlatda jinoyatchilikka qarshi kurashishning ijtimoiy va iqtisodiy modeliga 
amal qilishi lozimligi, bu ikki model birday muhim va bir-birini to‘ldirishi, ijtimoiy sohada 
axloqiylik yuqori darajada bo‘lsa, davlat va jamiyatning iqtisodiy salohiyati ortishi va natijada 
esa axloq ham shunga mutanosib bo‘lishi haqidagi �ikrni ilgari suradi.

O‘tgan asrning 60-yillarida amerikalik kriminolog Gerbert L. Pekker (1968) jinoiy odil 
sudlovning 2 ta modelini tadqiq qildi: due process model (jinoy at ishini tegishli tartibda 
yuritish, gumon ostidagi shaxs huquqlarini himoya qilishga qaratilgan) hamda crime control 
model (jinoiy ta’qib ostidagi shaxsni tezroq va qattiq jazolashga qaratilgan). Ba’zi olimlar 
Gerbert L. Pekkerning birinchi modelini tanqid ostiga olib, u gumon ostidagi shaxsning 
manfaatlariga xizmat qilishi, tabiiyki, shaxs manfaatlarini boy berishdan ko‘ra himoyalanish 
pozitsiyasiga o‘tib olishini bildirishdi. AQSH tadqiqotchilari bugungi kunga kelib, jinoiy odil 
sudlovning yuqoridagi ikkita modelidan tashqari, quyidagi modellar ham mavjudligini e’tirof 
etishadi: byurokratik (murakkab bo‘lgan, politsiyaga keng vakolatlar berilgan, jinoyatchilikka 
qarshi kurashishning agressiv usullari uchraydigan); kriminal (jinoiy ta’qib ostidagi shaxslar 
qilgan jinoyatining og‘irlik darajasidan kelib chiqib sud tomonidan tegishli tartibda jazolanishi 
lozim bo‘lgan); odil sudlov (sud aybdorga yengillik berish bilan shug‘ullanmasligi, balki 
adolatli jazo qo‘llashi zarur bo‘lgan); nizoli (jinoiy sudlov faoliyatining subyektlari o‘zaro 
hamkorlik qilish o‘rniga bir-biri bilan raqobatlashadigan) modellar. 

D. Garland (2001) jinoyatchilikka qarshi kurashishning repressiv (jazoga yo‘naltirilgan), 
preventiv (oldini olishga qaratilgan), ijtimoiy-huquqiy (gibrid), an’anaviy (informal), milliy-
madaniy modellari mavjudligini bildiradi. Filip L. Reichel (2022) esa ularni ommaviy huquq 
an’anasiga asoslangan, xususiy huquq an’anasiga asoslangan, islom huquq an’anasiga 
asoslangan hamda Sharqiy Osiyo axloqiy an’analarga tayanadigan modellarga ajratib tadqiq 
etadi.

O. Vedernikova (2003) jinoyatchilikka qarshi kurashishga doir tizimlarni quyidagi 
modellarga ajratgan holda tasni�laydi: anglo-amerika modeli; G‘arbiy Yevropa (kontinental) 
modeli; Osiyo-tinch okeani modeli; sotsialistik model; Rossiya modeli; musulmon modeli; 
aralash model. O. Vedernikova ushbu tasnifni shakllantirishda davlatlarning huquqiy 
tizimlarini inobatga olganligini ta’kidlaydi. Ayni vaqtda u Rossiya modelini alohida ajratib, 
uni qat’iy idealogiya va keng jamoatchilik ishtirokidagi pro�ilaktikaga asoslangan avvalgi 
sotsialistik modeldan voz kechilishi tufayli mamlakatda yuzaga kelgan ijtimoiy barqaror 
bo‘lmagan sharoitda, ziddiyatli yondashuvlar ta’sirida rivojlanayotgan, jinoyatchilikka qarshi 
kurashishga doir aniq  maqsadli siyosat yo‘lga qo‘yilmagan, jinoyatchilik holatidan kelib chiqib 
taklif etilayotgan ilmiy-ijtimoiy choralar samara bermayotgan, jinoyatchilik pro�ilaktikasiga 
oid yetarli qonunchilik bazasi mavjud bo‘lmagan tizim sifatida izohlaydi. 

Ta’kidlash lozimki, jinoyatchilikka qarshi kurashish tizimlarini muayyan xususiyatiga 
ko‘ra modellashtirish shartli xarakterga ega bo‘lib, ma’lum davlatda muayyan bir davrda 
shakllangan jinoyatchilikka qarshi kurashish tizimi haqida dastlabki va birlamchi 
tasavvurlarning hosil bo‘lishiga xizmat qiladi. Shunga ko‘ra, tadqiqotchi O. Vedernikova 
va Filip L. Reichelning tasni�iga qisman qo‘shilgan holda davlatlarning jinoyatchilikka 
qarshi kurashish tizimlarini quyidagi modellarga ajratgan holda o‘rganish mumkin 
deb hisoblaydi: islom modeli; anglo-amerika modeli; kontinental model; sovet modeli; 
postsovet modeli; alohida davlatlarning milliy modeli. Bizningcha, Osiyo-tinch okeani 
yoki Sharqiy Osiyo davlatlarining aksariyati anglo-amerika va kontinental modellar 

ta’sirida jinoyatchilikka qarshi kurashishning o‘ziga xos milliy modellarini shakllantirgani 
bois, ularni bitta modelga birlashtirish to‘g‘ri bo‘lmaydi. Aralash model tushunchasi 
modellashtirish usuliga u qadar mos kelmaydi. Ayni vaqtda sobiq SSSR negizida va ta’sirida 
shakllangan modelni sotsialistik (sotsializm g‘oyasi mohiyatan ijtimoiy modelga ham 
qisman mos keladi) emas, balki sovet va postsovet modeli sifatida tadqiq etish, �ikrimizcha, 
to‘g‘ri bo‘ladi.

Islom modeli – jinoyatchilikka qarshi kurashishning shar’iy-islomiy me’yorlarini hamda 
o‘rta asrlarda O‘zbekiston hududida qozilik mahkamalarining faoliyatini o‘rganish orqali 
tadqiq etilib, unga quyidagi xususiyatlar xosligi ko‘zga tashlandi (Tairova, 2023, pp. 100-108): 

– asosiy manbalari – “Qur’oni Karim” va hadisi sharif bo‘lib, undagi me’yorlar katta �iqhiy 
maktablar va buyuk mujtahid olimlar tomonidan ijtihod qilingan (sharhlangan). Boshqa 
manbalari – ijmo va qiyos asosida shar’iy normalarni har qanday hayotiy vaziyatlarga mos 
ravishda qo‘llash imkoniyati yaratilgan;

– musulmon huquqi nafaqat me’yoriy qoidalar yig‘indisi, balki ushbu qoidalarning 
mazmuni va ularga rioya etish zaruratini ochib beruvchi doktrinal asosga (islomiy aqida, 
�iqhiy maktablar ilmiy merosiga) ega; 

– jinoyat deganda insonning o‘ziga yoki boshqalarga zararli bo‘lgani uchun man qilingan 
amal tushunilib, u uch toifaga ajratilgan: 1) qasos yoki diya (xun) bilan jazolanadigan 
jinoyatlar: odam o‘ldirish yoki a’zolariga shikast yetkazish; 2) had jazosi tayinlanadigan 
jinoyatlar: zino, zinoda ayblash (tuhmat), mayxo‘rlik, o‘g‘irlik, yo‘lto‘sarlik, dindan qaytish, 
isyon; 3) ta’zir jazosiga tortiladigan nisbatan yengil jinoyatlar: jinoyatga suiqasd qilish, 
yolg‘on guvohlik berish, jamoat joylarida yurish-turish qoidalarini buzish, bitimlar bo‘yicha 
majburiyatlarni bajarmaslik, kam o‘lchash va kam tortish, zakot to‘lamaslik, namozni tark 
etganlik va boshqa nojo‘ya xatti-harakatlar (Muhammad Yusuf, 2020);

– jinoyat uchun jazo jinoyatchilikka qarshi kurashishning asosiy vositasi hisoblanib, 
u shaxsning qilmishiga yarasha jazo qo‘llash orqali adolatni qaror toptirish, shuningdek, 
ushbu shaxs va boshqalar tomonidan jinoyat sodir etilishining oldini olish maqsadida 
qo‘llaniladi;

– jazo jinoyatga butunlay barham berishga yo‘naltirilgan, ya’ni u orqali jinoyat sodir 
qilganning ham ruhiga (qasddan jinoyat qilganda kafforot jazosi), ham ongiga (jazoni 
jamoatchilik oldida ijro etilishi), ham jismiga (o‘g‘rining qo‘li kesilishi, zino qilganga darra 
urilishi kabi) ta’sir ko‘rsatilishi hamda jabr ko‘rganning avvalgi maqomi, haq-huquqlarining 
tiklanishi (qasos, xun haqi) ta’minlangan; hukm chiqarish oldidan dalillar (guvohlik va 
iqrorlik)ga aniq va qat’iy talablar qo‘yilgan: had va qasos jazosi qo‘llanilishi mumkin bo‘lgan 
jinoyat ishlarida ikki guvohning holatga bevosita shohid bo‘lishi, ya’ni asl guvoh bo‘lishi, ayni 
vaqtda, asl guvohning ham guvoh ekanligini tasdiqlovchi ikkita ikkinchi darajali guvohning 
mavjud bo‘lishi; guvohlik berishi mumkin bo‘lgan va guvohligi qabul bo‘lmaydigan shaxslar 
toifasi belgilangan (Zohid & Dehqon, 1994); 

– shariat qozilari ulamolar (ilm ahli) va ishonchli kishilar orasidan tayinlangan, 
ularning axloqiy fazilatlari va adolatli bo‘lishiga alohida e’tibor qaratilgan, shu bilan birga, 
qozilik ishlari adolatli bo‘lishini ta’minlovchi shartlar belgilangan (Zohid & Dehqon, 1994, 
p. 254);

– hisba – huquqni muhofaza qiluvchi tashkilot bo‘lib, qozilik tizimidan ayri faoliyat 
yuritgan, shariat ahkomlari rioya etilishini ta’minlash bilan bir vaqtda jinoyatlarni oldini 
olish ishlarini ham amalga oshirgan. Hisba ishi bilan shug‘ullanuvchi kishi – muhtasib deb 
atalib, u oshkora noqonuniy harakatlarni ko‘rishi bilan tanbeh berish, yaxshi so‘z bilan 

nasihat qilish, ba’zi betartibliklar, qonunga zid amallarni qo‘li bilan to‘xtatish, urish bilan 
ta’zir berish va masalani qoziga olib chiqish kabi ko‘rinishlarda bajargan (Bekmirzayev & 
Mirzayev, 2019). 

Anglo-amerika modeli – anglo-sakson huquq oilasiga mansub bo‘lgan AQSH, 
Buyuk Britaniya, Kanada, Avstraliya kabi davlatlarga xos bo‘lib, mazkur tadqiqot ishi 
doirasida Buyuk Britaniya va AQSH davlatlarining tajribasi o‘rganildi hamda unga quyidagi 
asosiy xususiyatlar xosligi ma’lum bo‘ldi: 

– jinoyatchilikka qarshi kurashishda amaliyot ehtiyojlaridan kelib chiqib moslashuvchan 
siyosat olib boriladi;

– kriminologik ta’limotlar nisbatan rivojlangan, xususan, uning amaliy kriminologiya yoki 
jinoiy odil sudlov, shuningdek, penalogiya kabi alohida yo‘nalishlari mavjud; 

– preventiv faoliyat to‘rtta katta yo‘nalishga ajratiladi: jinoiy jazolash, preventiv majburlov 
choralari, jinoyatlarni situatsion oldini olish, viktimologik pro�ilaktika; 

– jinoyatchilikni oldini olishda nodavlat tashkilotlar va nodavlat institutlari faol ishtirok 
etadi; 

– politsiya – huquqni muhofaza qilish organi hisoblanib, uning asosiy vazifasi jinoyatlarni 
situatsion oldini olish va jinoyatlarni fosh etishda ifodalandi;

– jinoiy sudlov ishlarida ijtimoiy adolat – aholi vakillaridan iborat bo‘lgan hakamlar hay’ati 
tomonidan shaxsning ayblilik masalasi hal etilishi, hakamlar hay’atining qarori esa ayblovchi 
va himoyachi tomonning tortishuvi asosida yuzaga kelishi orqali ta’minlanadi; 

– jinoyatchilikka qarshi kurashish borasida amalga oshirilayotgan qator sa’y-harakatlarga 
qaramay, jinoyatlar sonining ko‘pligi kuzatiladi va bu liberalizm siyosati bilan izohlanadi.

Kontinental model – romano-german huquq oilasiga mansub Fransiya, Italiya, Germaniya, 
Shveysariya, Skandinaviya davlatlariga xos bo‘lib, mazkur tadqiqot ishi doirasida Shvetsariya
va Yaponiya tajribasi misolida o‘rganildi hamda ushbu modelga xos quyidagi asosiy 
xususiyatlar kuzatildi (Tairova, 2024b):

– jinoyatchilikka qarshi kurashishning asosiy vositasi bu – qonunchilik, jinoiy sudlov 
ishlarini yuritish, xususan, jinoyat-protsessual qonunchiligini takomillashtirishga alohida 
urg‘u beradi;

– jinoyat-protsessual qonunchiligining o‘ta murakkabligi, sudgacha ish yurituv, sudda ish 
yurituv va jazoni ijro etish bosqichlariga ajratilganligi;

– qonunchilikdagi o‘zgarishlar ta’sirida amaliy faoliyat hamda jinoyatchilikning son va sifat 
xususiyatlarida o‘zgarishlar uchrab turadi;

– jinoyatlarni oldini olishda davlat tashkilotlari yetakchilik qilib, nodavlat tashkilotlarni 
jalb qilishga urinadi.

Sovet modeli – sobiq Ittifoq (SSSR) va avvalgi sotsialistik lagerga mansub davlatlarga xos 
bo‘lib, undagi jinoyatchilikka qarshi kurashish tizimi O‘zbekiston SSR tajribasi misolida 
tadqiq etildi va uning o‘ziga xosliklari quyidagilarda ifodalandi (Tairova, 2024a): 

– sovet hukumati tarixiy-milliy an’ana va qadriyatlarni aholining turmushidan kuch bilan 
qo‘porib tashlashni maqsad qilgan o‘ta beshafqat va ma�kuralashgan siyosatni amalga 
oshirdi, unda partiyaning nazorat funksiyasi ustuvor ahamiyat kasb etdi (Bahronov, 
2007); 

– markazlashgan boshqaruv usuliga asoslandi hamda bu sud va huquqni muhofaza 
qiluvchi organlar faoliyatining mustaqilligiga bevosita tahdid tug‘dirdi; 

– sovet kriminologiyasida jinoyatchilik bu kapitalizmning sarqiti ekanligi va u sotsialistik 
jamiyatlarda to‘lig‘icha barham topishi haqidagi utopik nazariyaga tayandi hamda 

jinoyatchilik hisobini to‘liq yuritish choralarini ko‘rdi, biroq u jinoyatchilikni jilovlashga 
qanchalik intilmasin unda jinoyatchilik ko‘rsatkichlari yil sayin oshib bordi;

– pro�ilaktik faoliyatning asosini ma’muriy nazorat va ma’muriy choralar tashkil etgani 
bois, huquqni muhofaza qilish organlari amalda aholi ko‘z o‘ngida kuch ishlatar tizim 
obrazini hosil qildi; 

– jinoyat qonunchiligi jazoni tarbiya vositasi sifatida e’tirof etdi, unda jinoyatga emas, balki 
muayyan toifadagi shaxslarga qarshi yondashuv shakllandi;

– sovetlar oktabr inqilobining birinchi kunidanoq aholining mulkini tortib olib, ularni 
“xalq mulki” yoki “sotsialistik mulk” niqobi ostida davlat mulkiga aylantirdi hamda 
ushbu davlat mulkini qo‘riqlash borasida o‘ta keskin siyosat olib bordi, dastlab 
sotsialistik mulkni talon-toroj qilish kontrrevolyutsion jinoyatlarga tenglashtirilishi 
ko‘rsatib o‘tildi, keyinchalik ham sotsialistik mulkni har qanday shaklda talon-toroj 
qilganlik uchun o‘ta og‘ir jazolar (hatto oliy jazo) tayinlanishi belgilandi (Ikramova, 
1964); 

– ushbu tizim ilmiy-fundamental asoslarga ega bo‘lmaganligi, yuqoridagi modellar 
singari ko‘p yillik tajribalarga tayanmaganligi, aksincha soxta va aldamchi siyosiy 
g‘oyalar bilan yo‘g‘rilgan hamda pala-partishlik bilan shakllantirilganligi bois uzoq 
davom eta olmadi.

Postsovet modeli – sotsialistik siyosiy tuzumni boshidan kechirgan sobiq Ittifoq davlatlari, 
Xitoy, Kuba, Shimoliy Koreya, ayrim Sharqiy Yevropa davlatlari o‘zining milliy jinoyatchilikka 
qarshi kurashish tizimiga o‘tish bosqichidagi model bo‘lib, u sovet tizimining ayrim 
elementlari saqlanib qolganligi hamda davlat va jamiyat eski salbiy asoratlar (sarqitlar)ga 
barham berishga intilib kelganligi bilan xarakterlidir. Bugungi kunga kelib qator postsovet 
mamlakatlari (Sharqiy Yevropa mamlakatlarini aytish mumkin) sovet modeli elementlaridan 
deyarli xoli bo‘lgan milliy tizimini shakllantirib ulgurdi. Garchi sovet modeli singari postsovet 
modeli ham tarixda qolib ketishga mahkum bo‘lsa-da, ayni vaqtda u dunyo sahnidan butunlay 
chiqib ketdi deb bo‘lmaydi. 

Xulosa
Tadqiqot natijalari shuni ko‘rsatadiki, jinoyatchilikka qarshi kurashish tizimi faqat 

huquqni muhofaza qiluvchi organlar faoliyati bilan cheklanmaydigan, balki nazariy-
doktrinal asoslar, huquqiy tartibga solish mexanizmlari va amaliy institutlardan tashkil 
topgan murakkab ijtimoiy-huquqiy tizim hisoblanadi. Mazkur tizimning samaradorligi 
uning barcha elementlari o‘rtasidagi o‘zaro muvo�iqlik va uyg‘unlik darajasiga bevosita 
bog‘liqdir. 

Qiyosiy tahlil turli davlatlarda jinoyatchilikka qarshi kurashishning o‘ziga xos modellari 
shakllanganligini ko‘rsatdi. Islom modelida diniy-axloqiy qadriyatlar va adolat tamoyili 
ustuvor ahamiyat kasb etsa, anglo-amerika modelida amaliyotga yo‘naltirilgan yondashuv, 
jamoatchilik ishtirokining kengligi va preventiv mexanizmlar rivojlangan. Kontinental model 
huquqiy tartibga solish va protsessual kafolatlarga tayansa, sovet va postsovet modellari 
davlatning markazlashgan ishtiroki hamda pro�ilaktikaga doir o‘ziga xos yondashuvlari bilan 
ajralib turadi. 

Muallif �ikricha, har qanday davlat uchun jinoyatchilikka qarshi kurashishning universal 
modeli mavjud emas. Shu bois milliy jinoyatchilikka qarshi kurashish tizimini shakllantirishda 
xalqaro tajribani mexanik tarzda ko‘chirish emas, balki uni milliy huquqiy an’analar, ijtimoiy 
shart-sharoitlar va davlat boshqaruvi xususiyatlari bilan uyg‘unlashtirgan holda tatbiq etish 
maqsadga muvo�iq hisoblanadi.

